
MODERNISTIK SHE’RIYATDA ANAFORANING BADIIY VAZIFALARI 
 
 

http://dx.doi.org/10.5281/zenodo.20707432 
 
 

 
Annotatsiya. Mazkur maqolada anaforaning modernistik she’riyatdagi poetik va funksional 

ahamiyati tahlil qilinadi. Modernizm adabiyotida anafora nafaqat stilistik bezak, balki matnning 
ritmik, semantik va psixologik yaxlitligini ta’minlovchi asosiy vositalardan biri sifatida talqin 
etiladi. Maqolada Tomas Stearnz Eliot,Uolt Uitman, Allen Ginsberg, Jeyms Joys, Uilyam Batler 
Yets hamda Devid Herbert Lourens ijodidan misollar asosida anaforaning ichki ritm yaratish, ong 
oqimini ifodalash, emotsional ta’sirni kuchaytirish va semantik fragmentlarni birlashtirishdagi o‘rni 
yoritilgan. Tadqiqot natijasida anafora modernistik poetikada shakl va mazmunni 
uyg‘unlashtiruvchi tayanch poetik unsur ekanligi asoslab beriladi. 

Kalit so‘zlar: anafora, modernizm, poetika, erkin she’r, ritm, ong oqimi, semantik yaxlitlik, 
poetik vosita, modernistik she’riyat. 

 
THE ARTISTIC FUNCTIONS OF ANAPHORA IN MODERNIST   POETRY 

 
Abstract. This article analyzes the poetic and functional significance of anaphora in 

modernist poetry. In modernist literature, anaphora is interpreted not only as a stylistic ornament, 
but also as one of the main tools that ensures the rhythmic, semantic and psychological integrity of 
the text. The article highlights the role of anaphora in creating inner rhythm, representing the 
stream of consciousness, enhancing emotional impact, and integrating semantic fragments based on 
examples from the work of Thomas Stearns Eliot, Walt Whitman, Allen Ginsberg, James Joyce, 
William Butler Yeats, and David Herbert Lawrence. The study proves that anaphora is a 
fundamental poetic element that unites form and content in modernist poetry.  

Keywords: anaphora, modernism, poetics, free verse, rhythm, stream of consciousness, 
semantic integrity, poetic device, modernist poetry. 

 
ХУДОЖЕСТВЕННЫЕ ФУНКЦИИ АНАФОРЫ В МОДЕРНИСТКОЙ 

ПОЭЗИИИ 
Аннотация. В данной статье анализируется поэтическое и функциональное значение 

анафоры в модернистской поэзии. В статье освещается роль анафоры в создании 

mailto:karimovashakhnoz@gmail.com
mailto:zarinaatoyeva98@gmail.com

внутреннего ритма, выражении потока сознания, усилении эмоционального воздействия и 
объединении смысловых фрагментов на примерах из работ Томаса Стернса Элиота, Уолта 
Уитмена, Аллена Гинзберга, Джеймса Джойса, Уильяма Батлера Йейтса и Дэвида Герберта 
Лоуренса. В результате исследования обосновывается, что анафора является опорным 
поэтическим элементом, гармонизирующим форму и содержание в модернистской поэтике.  

Ключевые слова: анафора, модернизм, поэтика, свободный стих, ритм, поток 
сознания, смысловая целостность, поэтический прием, модернистская поэзия.   

 
 20-asr adabiyotidagi modernizm - bu asrning birinchi yarmidagi  mafkuraviy oqim bo‘lib, 

u klassik an’analardan tubdan farq qilar edi. XX asr boshidagi modernist yozuvchilar eski adabiy 
qoliplardan voz kechib, yangicha uslublarni qo‘llay boshladilar. Jahon adabiyotshunosligida 
modernistik oqim vakillari Jeyms Joys, Marsel Prust, Frans Kafka, Tomas Sternz Eliot, Ernest 
Xeminguey, rus ijodkorlardan Anna Axmatova, Andrey Beliy, Mixail Bulgakov, Marina Svetayeva 
kabilar sanaladi. Ularning har biri o‘z yo‘nalishi bo‘yicha 20-asr so‘z san’atini isloh qildi. Har biri 
modernizmning buyuk asoschisi sanaladi. Modernist shoirlar asarlarida asosan bosh qahramon 
ichki dunyosi tasviriga e’tibor berar edilar. Shuning uchun adabiy tanqidchilar ularni yomonlik, 
pushaymonlik, afsus kabilarni ko‘rsatuvchi kishilar deb ayblashar edi.  

 Modernist yozuvchilar insonning hayotiga yangi uslubda qarashni boshlaydilar va shuning 
uchun yozish uchun yangi g‘oya izlaydilar.  Shuningdek, ular ko‘proq eksperimental va nihoyatda 
individualistik yozish usuliga amal qiladilar. Bu davrda anafora (misra boshidagi takror) shunchaki 
nutqni chiroyli chiqishi uchun emas, balki tarqoq fikrlarni bir butun holatga keltirish uchun asosiy 
vosita sifatida xizmat qildi. 

Anafora modernistik she’riyatda quyidagi vazifalarni bajaradi: 
1. Qismlar o‘rtasida bog‘liqlikni hosil qilib, ularning yaxlitligini ta’minlash – ya’ni bo‘lak-

bo‘lak tasvirlar anaforik takror orqali yagona semantik maydonga jamlanadi.  
2. Ichki ritm yaratish ya’ni an’anaviy vazn yo‘qligida anafora ritmik tizimni shakllantiradi.  
3. Ong oqimini ifodalash – takrorlar (anafora) inson tafakkuridagi mavjud fikrlarni ifodalaydi.  
4. Ramziy ma’noning chuqurlashuvi – bir xil so‘zlarning takror qo‘llanishi uning semantik 

yukini oshiradi.  
Modernizmda anafora an’anaviy she’riyatdagidek faqat ritm va ohangdorlikni ta’minlash 

bilan cheklanmaydi. Aksincha, u ko‘pincha parokandalik, ichki ziddiyat va ong oqimini 
ifodalovchi vosita sifatida namoyon bo‘ladi. Xususan, Tomas Stearnz Eliot ijodida anafora 
fragmentar shaklda, uzilgan va ba’zan to‘liq bo‘lmagan takrorlar orqali beriladi. Bu esa modern 
inson tafakkurining notekisligi, ichki iztiroblari va ruhiy beqarorligini aks ettiradi. 

Masalan, Eliotning “The Waste Land” asarida takroriy birliklar (savol shakllari, murojaatlar, 
qisqa sintaktik bo‘laklar) anaforaga xos effekt hosil qilib, matnda keskin emotsional va dramatik 
muhit yaratadi. Bu yerda anafora an’anaviy uyg‘unlik emas, balki buzilish va parchalanish 
estetikasiga xizmat qiladi. Shu jihatdan u modernistik poetikaning asosiy belgilaridan biri 
hisoblanadi. 

Anaforaning yana bir muhim funksiyasi – semantik fragmentlarni birlashtirishdir. 
Modernistik matnlar ko‘pincha intertekstual, parcha-parcha va murakkab tuzilishga ega bo‘ladi. 
Bunday holatda anafora turli obrazlar va g‘oyalar o‘rtasida ichki bog‘liqlik hosil qilib, matnning 
yashirin yaxlitligini ta’minlaydi. 

Shu bilan birga, anafora modernistik she’riyatda ba’zan ironik yoki kontrast maqsadlarda 
ham qo‘llanadi. Takror orqali kutilgan uyg‘unlik o‘rniga ma’no uzilishi yoki semantik qarama-
qarshilik yuzaga keladi. Bu esa matnni yanada murakkab va ko‘p qatlamli qiladi. 

Demak, anafora modernistik she’riyatda: 
 oddiy ritmik vosita emas, balki strukturaviy tayanch;  
 ong oqimi va psixologik holatni ifodalovchi mexanizm;  
 semantik fragmentlarni birlashtiruvchi vosita;  
 dramatik va emotsional kuchni oshiruvchi omil  
sifatida namoyon bo‘ladi. 

Shu jihatdan, Tomas Stearnz Eliot kabi modernist shoirlar ijodida anafora badiiy nutqni 
tashkil etuvchi markaziy poetik vositalardan biri darajasiga ko‘tarilgan. 

Bu jihatlar modernizmning asosiy belgilaridan biri — ichki dramatizm va ma’no ko‘p 
qatlamliligini yuzaga chiqaradi. Shu sababli anafora modernistik she’riyatda shakl va mazmunni 
bog‘lovchi asosiy tayanchlardan biri hisoblanadi. 

Have you reckon’d a thousand acres much?  
have you reck - on’d the earth much? 

 Have you practis’d so long to learn to read?  
Have you felt so proud to get at the meaning of poems? [1.] 

Yuqoridagi she’r ham modernistik goyalarni ilgari suradi. Shoir Uolt Uitman ushbu she’rda 
u butun olamni “o‘zim” (myself) — hamma narsaga qodir “men” (I) ichida jamlashga harakat 
qiladi. Buning uchun u o‘ziga tegishli va o‘zini ular bilan bog‘laydigan juda ko‘p narsalarni sanab 
o‘tishi kerak bo‘ladi. She’riyat tilida bu ro‘yxatlarga “katalog” (catalog) deyiladi. Bu ro‘yxatlar 
ko‘pincha bir xil so‘z yoki ibora bilan boshlanadigan ketma-ket ko‘plab misralarni o‘z ichiga oladi, 
bu esa “anafora” deb ataladi. Bu yerda anafora misralar boshida “Have you” iborasi bilan 
boshlanib, she’rda kuchli ohangdorlik yaratgan. Har bir satr bir xil savol konstruksiyasi bilan 
boshlanmoqda ya’ni bu klassik anafora. Uitman bu yerda oddiy bayonot bermaydi, ya’ni u savollar 
beradi. Anafora vositasida takrorlangan “Have you…” o‘quvchini o‘z-o‘ziga savol berishga 
undaydi. E’tibor berilsa, mazkur she’rda Have you + fe’l + shakli qo‘llanilgan. Aynan shu qurilma 
she’rga ichki ritm beradi, hatto erkin vaznda ham ohangdorlik hosil qiladi. 

Shuni ta’kidlash kerakki, Uitman erkin she’r (free verse) uslubida ijod qilgan. Avvalo, 
“erkin she’riyat” atamasini XX asr shoirlaridan, Uolt Uitman ilhomi bilan ijod qilgan Uilyam 
Karlos Uilyams va Allen Ginsberg kabi shoirlar ommalashtirgan. Bu atama “muntazam shakl yoki 
o‘lchovga ega bo‘lmagan she’r” degan ma’noni anglatadi. Shu uchun shoirning ushbu “Song of 
Myself” she’ri ham erkin she’r hisoblanadi. 

Bundan tashqari, Uitman she’rlarining bir misrasidan shoirning qalamiga mansubligi 
bilinadi. U misralarning boshidagi so‘zlarni takrorlash, ya’ni “anafora” deb ataluvchi uslubni ham 
o‘z ichiga olgan holda ko‘p takrorlardan foydalanadi. She’riy matnda ayniqsa quyidagi anaforalar 
e’tiborga tushadi: 

Stop this day and night with me and you shall possess the origin of all poems, 
 You shall possess the good of the earth and sun, (there are millions of suns left,) You shall 

no longer take things at second or third hand, nor look through the eyes of the dead, nor feed on the 
spectres in books,  

You shall not look through my eyes either, nor take things from me.  
You shall listen to all sides and filter them from yourself. 

Swiftly arose and spread around me the peace and knowledge that  
pass all the argument of the earth;[1] 

“You shall…” takrori orqali shoir kitobxonga murojaat qiladi va uni faol subyektga 
aylantiradi. Bu yerda buyruq emas, balki ruhiy uyg‘onishga chaqiriq bor. Har bir takror o‘quvchiga 
yangi “haqiqat”ni taqdim etadi. Garchi bu she’r erkin she’r (free verse) uslubida yozilgan bo‘lsa 
ham, unda qo‘llanilgan anafora orqali ichki ritm hosil qilinadi. Qolaversa, “You shall…” anaforasi 
she’rni monolog emas, balki jonli murojaatga aylantiradi. Natijada o‘quvchi o‘zini she’r ichida his 
qiladi. 

Umuman olganda, “Song of Myself” she’rida anafora shunchaki bezak vositasi emas, balki 
u she’rdagi muhim g‘oyani kuchaytirishga xizmat qiladi, she’rga o‘zgacha ritm beradi hamda 
kitobxonni faol fikrlashga undaydi. 

Uolt Uitman Amerika adabiyotida milliy ruhni shakllantirishga intilgan muhim shoirlardan 
biri hisoblanadi. U erkin she’riyat shaklidan hamda individual hayotiy tajribalarni chuqur 
tasvirlashdan foydalanib, shaxs individualligini yuksak qadriyat sifatida talqin etadi. Shu bilan 
birga, uning poetikasi faqat individual tajriba bilan cheklanmaydi, aksincha, u alohidalikdan 
umumiylik sari yo‘nalib, turli va xilma-xil unsurlar orqali yaxlitlik va ijtimoiy birdamlik g‘oyasini 
ifodalaydi.[2] 

Shoirning individual uslubi shundaki, uning she’rlarida anafora mazmun tashuvchi asosiy 
konstruktiv vosita hisoblanadi. 

          Jeyms Joys irlandiyalik shoir va yozuvchi bo‘lib, u ham XX asr boshlaridagi 
modernist oqimining eng ta’sirli ijodkorlaridan biri hisoblanadi. Jeyms Joysning “Ulysses” hamda 
T.S.Eliotning “The Waste Land” she’ri paydo bo‘lishi bilan 1922-yil ingliz tilidagi adabiy 
modernizm tarixida muhim yil bo‘ldi. “Ulysses”da Joys o‘z qahramonlarini tasvirlash uchun ong 
oqimi, parodiya, hazillar va deyarli barcha boshqa an’anaviy adabiy uslublardan foydalanadi.  

Bundan tashqari, shoirning “Chamber Music” she’rida anaforalarning aniq va kuchli 
shaklini, ularning o‘ziga xos xususiyatini uchratamiz: 

Who goes amid the green wood 
With springtide all adorning her? 

Who goes amid the merry green wood 
To make it merrier? 

Who passes in the sunlight 
By ways that know the light footfall? 

Who passes in the sweet sunlight 
With mien so virginal?[5] 

Yuqoridagi she’rda takrorlangan “Who…” savollari she’rni oddiy matndan ko‘ra qo‘shiq 
yoki ballada kabi eshitiladigan qiladi. “Who goes…?” boshlangan savollarga javob berilmaydi, bu 
anafora o‘quvchini she’rning asl g‘oyasiga qiziqtiradi va uni fikrlashga undaydi. Misralar 
yaxshiroq tahlil qilinsa, anafora orqali tabiiy obrazlar - o‘rmon (green wood), bahor (springtide), 
quyosh (sunlight) bir ritmga birlashadi. Bundan tashqari, bu parchada anafora she’rga musiqiylik 
beradi, sirli va savolli ohang yaratadi, tabiat manzarasini uyg‘unlashtiradi. 

When you are old and grey and full of sleep, 
And nodding by the fire, take down this book, 
And slowly read, and dream of the soft look 

Your eyes had once, and of their shadows deep;[5] 
Ko‘rinadiki, bu she’rda “And” so‘zi bir necha misra boshida (va ichida) takrorlanmoqda. Bu 

anafora (va qisman polisindeton) hisoblanadi. Polisindeton ham sintaktik figura bo‘lib, unda 
bog‘lovchilar takrorlanadi. Ikkinchi va uchinchi misralar boshida takrorlangan “And” she’rga sekin 
oqim beradi. Bu esa qarilik holatini va gashtini vaqti kelganda osoyishtalik va xotirjamlik bilan 
yashab o‘tishni ifodalaydi. “And” takrori voqealarni bir-biriga ulab, go‘yoki o‘tmish xotiralari 
birin-ketin esga tushayotgandek taassurot beradi. Bu she’rda anafora ritmni sekinlashtiradi, his-
tuyg‘uni kuchaytiradi hamda fikrlarni bir-biri bilan uzviy bog‘laydi. Ya’ni, u faqat shakliy bezak 
emas, balki she’rning mazmunini chuqurlashtiruvchi asosiy poetik unsur hisoblanadi. 

Modernizm nazariyasi va poetikasini rivojlantirgan yorqin ijodkorlardan biri T.S.Eliot 
bo‘lib, u she’riyatda takror va parallel qurilmalarning o‘rni haqida alohida fikr yuritadi. Uning 
qarashlariga ko‘ra, zamonaviy she’riyatda mazmun ko‘pincha to‘g‘ridan-to‘g‘ri emas, balki 
takrorlanuvchi obrazlar va iboralar orqali ochiladi. 

Eliot 20-asr shoiri va shuning uchun u zamonaviy insonning axloqiy va ma’naviy 
tanazzulini, insoniy qadriyatlarning yo‘qolishini, inson dunyosida betartiblik, chalkashlik va 
keskinlikning keng tarqalganligini kuchli ta’kidladi. U asarlarida o‘zi yashagan davrni tasvirlaydi. 
U insonning yurak urishini his qilishga harakat qiladi va uning muammolari va tarangligini ta’sirli 
tarzda ifodalaydi. 

Shoir sifatida T.S.Eliot klassik an’ana doirasida faoliyat yuritgan. Klassisizm vakillari 
ifodada aniqlik va qat’iy nazoratga amal qilib, asosiy yo‘naltiruvchi kuch sifatida aqlni ustuvor 
qo‘yadilar. Bunday yondashuvda aql hissiyotdan, obyektivlik subyektivlikdan, tafakkur esa 
emotsional holatdan yuqori baholanadi. Shuningdek, klassisizm an’anasi tarafdorlari tashqi estetik-
me’yoriy hokimiyatga sodiqlikni muhim deb biladilar. Aksincha, romantizm yo‘nalishi vakillari 
ijod jarayonida subyektivlikka tayanib, ichki kechinmalar va individual “ichki ovoz”ni asosiy 
manba sifatida qabul qiladilar. 

Xulosa qilib aytganda, anafora modernistik she’riyatda nafaqat bezak vositasi, balki ritm, 
ma’no, emotsiya va kompozitsiyani birlashtiruvchi asosiy tayanch unsurlardan biri hisoblanadi. 
Nafaqat she’rning sintaktik qurilishi, balki uning mazmuniga ham ta’sir qilishiga muhim rol 
o‘ynaydi.  

